
Cofrestru dienw: Cefnogi goroeswyr cam-drin domestig i gofrestru i bleidleisio 

Cynhyrchwyd mewn partneriaeth rhwng y Comisiwn Etholiadol a Chymorth i Ferched Cymru 









Mae’r canllawiau hyn yn adlewyrchu’r system cofrestru dienw yng Nghymru, sy’n cynnwys newidiadau a gyflwynwyd yn Rheoliadau Cynrychiolaeth y Bobl (Cymru a Lloegr) (Diwygio) 2018 a Rheoliadau Hunaniaeth Pleidleiswyr 2022. 

Cysylltwch â’r Comisiwn Etholiadol ar 0333 103 1928 am wybodaeth ynghylch cofrestru dienw yn Lloegr, Gogledd Iwerddon neu’r Alban


Cyflwyniad
Er mwyn pleidleisio yn etholiadau’r DU, mae angen i’ch cleientiaid wneud yn siŵr eu bod wedi cofrestru i bleidleisio drwy ddarparu rhywfaint o fanylion personol i’w Swyddog Cofrestru Etholiadol lleol (ERO).  Efallai y bydd y rhai sydd wedi profi trais domestig yn methu â phleidleisio gan eu bod yn poeni y bydd cyflawnwyr y trais yn gallu dod o hyd iddynt drwy bori’r gofrestr etholiadol am eu cyfeiriad newydd.
Mae’r canllawiau byr hyn ar gyfer gweithwyr proffesiynol sy’n gweithio gyda goroeswyr cam-drin domestig ac mae’n dweud wrthych sut y gallwch gefnogi eich cleientiaid i gofrestru i bleidleisio’n ddienw fel y gallant bleidleisio heb i’w henw a’u cyfeiriad ymddangos ar y gofrestr etholiadol a gallant fod yn sicr y bydd eu manylion personol yn cael eu cadw’n gyfrinachol.

Beth yw cofrestru dienw?
Sefydlwyd cofrestru dienw i helpu’r unigolion y byddai eu diogelwch mewn perygl (neu le y byddai diogelwch pobl eraill yn yr un cyfeiriad â nhw mewn perygl) pe bai eu henw neu gyfeiriad yn cael ei restru ar y gofrestr etholiadol - er enghraifft, unigolyn sydd wedi dianc rhag cam-drin domestig. 

Sut y mae cofrestru’n ddienw yn gweithio
Mae’n ofynnol i’r holl bleidleiswyr roi gwybodaeth bersonol sylfaenol i’w Swyddog Cofrestru Etholiadol (ERO) fel y gall yr ERO wirio eu bod yn gymwys i gofrestru i bleidleisio. Mae’r gwahaniaeth rhwng cofrestru safonol a chofrestru dienw wedi’i wreiddio yn y ffordd y mae’r manylion hyn yna’n ymddangos ar y gofrestr etholiadol a sut y mae’r ERO yn cyfathrebu â’r unigolyn.

Enghreifftiau o gofnodion y gofrestr etholiadol
Dyma sut y mae cofnodion fel arfer yn ymddangos ar y gofrestr etholiadol:
BC412 		Vella, John			59 Green Lane
BC413		Vella, Veronica		59 Green Lane
Dyma sut y mae cofnodion dienw yn ymddangos ar y gofrestr etholiadol:
BC602		N
Mae’r ‘N’ yn golygu bod y cofnod hwn yn gysylltiedig â phleidleisiwr sydd wedi cofrestru’n ddienw. Os yw eich cleient wedi cofrestru’n ddienw, ni fydd ei enw na’i gyfeiriad yn ymddangos ar y gofrestr etholiadol.  Mae cofrestru dienw yn ffordd ddiogel i’ch cleientiaid gofrestru i bleidleisio. Mae gwybodaeth ar gael yn adran 3 ynghylch sut y caiff manylion eich cleient eu cadw’n ddiogel o fewn awdurdod lleol a phwy fydd yn gallu eu cyrchu.

Sut i wneud cais i gofrestru’n ddienw?
I gofrestru’n ddienw, bydd angen i’ch cleient lenwi Ffurflen gais ar gyfer cofrestru i bleidleisio’n ddienw. Bydd angen iddo egluro’n gryno pam y byddai ei ddiogelwch (neu ddiogelwch rhywun sy’n byw ag ef) mewn perygl pe bai ei enw a’i gyfeiriad yn ymddangos ar y gofrestr etholiadol (er enghraifft, mae’n poeni y byddai datgelu ei gyfeiriad mewn unrhyw ffordd yn cynyddu ei risg). 
Mae hefyd angen iddo ddarparu tystiolaeth ddogfennol i gefnogi ei gais, sy’n cynnwys naill ai:
1. gorchymyn llys; neu
2. ardystiad gan unigolyn awdurdodedig
Mae’n rhaid i’r cais yna gael ei gyflwyno i’r Swyddog Cofrestru Etholiadol (ERO) yn y cyngor lleol.  
Mae’n bwysig eich bod yn cysylltu â’ch tîm gwasanaethau etholiadol lleol cyn gynted ag y bo modd er mwyn sefydlu cysylltiad â’ch ERO. Mae ei fanylion ar gael yn https://www.electoralcommission.org.uk/cy/pleidleisio-ac-etholiadau. 
Bydd yn hapus i ddarparu ffurflenni cais i chi eu rhannu â’ch cleientiaid yn ogystal ag ateb unrhyw gwestiynau sydd gennych. Mae hyn yn bwysig iawn cyn etholiad gan y bydd yn gallu rhoi gwybod i chi am y dyddiadau cau perthnasol ar gyfer cofrestru a rhoi gwybod i chi am unrhyw drefniadau lleol. Dylai hyn yna helpu i osgoi unrhyw oedi diangen wrth brosesu ceisiadau. 

Pa dystiolaeth ategol sydd angen ei darparu gyda chais cofrestru dienw?
Mae’n rhaid i’r holl geisiadau gynnwys tystiolaeth y byddai diogelwch yr ymgeisydd neu ddiogelwch rhywun yn ei gartref mewn perygl pe bai ei enw a’i gyfeiriad yn ymddangos ar y gofrestr.  Gall unrhyw un o’r canlynol gael ei dderbyn fel tystiolaeth:
1) Dogfen lys gyfredol sy’n cynnwys gwaharddeb, gorchymyn atal, gorchymyn i beidio ag aflonyddu, gorchymyn amddiffyn rhag priodas dan orfod, gorchymyn amddiffyn rhag cam-drin domestig, gorchymyn amddiffyn rhag anffurfio organau cenhedlu benywod, a gwaharddiad.  Mae manylion llawn y dogfennau llys perthnasol i’w cael yn y ffurflen cofrestru dienw ac yn adran 6 y canllawiau hyn. 
Mae’r rhestr o orchmynion llys a dderbynnir ar gyfer cofrestru dienw wedi’u nodi yn y gyfraith, ac felly ni ellir derbyn mathau eraill o orchmynion llys fel tystiolaeth.
2) Ardystiad gan swyddog cymwys sy’n cefnogi’r cais 
  
Mae ardystiad yn datgan pe bai enw a chyfeiriad yr ymgeisydd ar y gofrestr, byddai diogelwch yr ymgeisydd neu ddiogelwch aelod arall o’r cartref mewn perygl.  Mae’n rhaid i ardystiadau fod ar ffurf ysgrifenedig ac mae’n rhaid iddynt gael eu llofnodi a’u dyddio gan y swyddog cymwys ac mae’n rhaid i’r swyddog hwnnw nodi cyfnod rhwng un a phum mlynedd y mae mewn grym ar ei gyfer. 
Gall swyddog cymwys fod yn unrhyw un o’r canlynol (unrhyw le yn y DU):
· rheolwr lloches
· ymarferydd meddygol cofrestredig e.e. Meddyg Teulu
· nyrs neu fydwraig gofrestredig
· swyddog heddlu ar lefel archwilydd, neu uwch, mewn unrhyw heddlu yn y DU
· Cyfarwyddwr Cyffredinol y Gwasanaethau Diogelwch neu’r Asiantaeth Troseddu Cenedlaethol
· Cyfarwyddwr Gwasanaethau Cymdeithasol Oedolion neu Wasanaethau Plant yn Lloegr 
· Cyfarwyddwr Gwasanaethau Cymdeithasol yng Nghymru (a all roi awdurdod ar ffurf ysgrifenedig i unigolyn arall ardystio cais ar gyfer unigolyn dan 16 mlwydd oed yng Nghymru)
· Prif Weithiwr Cymdeithasol yn yr Alban (a all roi awdurdod ar ffurf ysgrifenedig i unigolyn arall ardystio cais ar gyfer unigolyn dan 16 mlwydd oed yn yr Alban)
· Cyfarwyddwr Gwasanaethau Cymdeithasol Bwrdd Gwasanaethau Cymdeithasol ac Iechyd neu Gyfarwyddwr Gweithredol Gwaith Cymdeithasol Ymddiriedolaeth Gwasanaethau Cymdeithasol ac Iechyd yng Ngogledd Iwerddon
Os oes gan yr ymgeisydd unrhyw gwestiynau ynghylch darparu gorchymyn llys neu ardystiad, dylai gysylltu â’r ERO am gyngor.  

Gwneud ardystiad
Fel rheolwr lloches, rydych yn gallu darparu ardystiadau i’ch cleientiaid. 
Mae’r gyfraith etholiadol yn diffinio ‘lloches’ fel llety ynghyd â rhaglen gynlluniedig o gefnogaeth therapiwtig ac ymarferol i ddioddefwyr cam-drin neu drais domestig, neu’r rhai sydd mewn perygl o gam-drin neu drais domestig. 
Drwy ddarparu ardystiad, rydych yn ardystio y byddai diogelwch yr ymgeisydd, neu aelod arall o’r cartref, mewn perygl pe bai ei enw neu ei gyfeiriad yn ymddangos ar y gofrestr. 

Sut ydych chi’n creu ardystiad ar gyfer eich cleient?
I greu ardystiad ar gyfer eich cleient, gallwch lenwi’r templed o ardystiad sydd ar gael yn y Ffurflen cofrestru i bleidleisio’n ddi-enw.
Fel arall, gallwch ei ddarparu mewn unrhyw ffurf arall, cyhyd â’i fod ar gael yn ysgrifenedig, ac wedi’i lofnodi a’i ddyddio gennych chi fel y swyddog cymwys, yn ogystal â nodi am ba mor hir y mae mewn grym (cyfnod rhwng un a phum mlynedd).

Ar gyfer pwy y gallwch ddarparu ardystiad?
Nid yw’n ofynnol yn ôl y gyfraith i’r ardystiwr gael perthynas uniongyrchol a’r ymgeisydd. Mae hyn yn golygu eich bod yn gallu ardystio ar gyfer unigolion nad ydynt yn cyrchu’r gwasanaethau yn eich sefydliad, ar yr amod eich bod yn gallu dweud yn ddiffuant bod diogelwch yr ymgeisydd, neu ddiogelwch rhywun yn ei gartref, mewn perygl pe bai ei enw a’i gyfeiriad yn ymddangos ar y gofrestr.

A oes rhaid i chi ddarparu ardystiad?
Nid oes dim rheidrwydd i chi ddarparu ardystiad.  Os nad ydych chi mewn sefyllfa i ardystio y byddai diogelwch yr ymgeisydd, neu ddiogelwch rhywun yn ei gartref, mewn perygl pe bai ei enw a’i gyfeiriad yn ymddangos ar y gofrestr, yna gall yr ymgeisydd gysylltu â swyddogion cymwys amgen a all wneud hynny. Mae rhagor o wybodaeth ar gael yn adran Cwestiynau Cyffredin y canllawiau hyn.
Mae darparu gwybodaeth ffug yn fwriadol i ERO ar gyfer unrhyw ddiben sy’n gysylltiedig â chofrestru etholwyr yn drosedd dan Adran 13D o Ddeddf Cynrychiolaeth y Bobl 1983.  Os cewch eich canfod yn euog yng Nghymru neu Lloegr, gallech gael eich carcharu am hyd at chwe mis a/neu gael dirwy heb derfyn iddi. Os cewch eich canfod yn euog yn yr Alban, gallech gael eich carcharu am hyd at chwe mis a/neu gael dirprwy hyd at £5,000.

Pa mor hir ar ôl gwneud cais i gofrestru’n ddienw y daw’r cofrestriad i rym?
Ar ôl i’r cais gael ei brosesu, a chan gymryd bod y cais yn llwyddiannus, caiff unigolyn ei ychwanegu’n ddienw at y gofrestru pan gaiff y diweddariad nesaf i’r gofrestr ei gyhoeddi.   
Os oes unrhyw broblemau neu gwestiynau ynghylch y cais, bydd yr ERO yn cysylltu’n uniongyrchol â’r ymgeisydd. 

Am ba mor hir mae cofrestriad dienw’n ddilys?
Mae cofrestriad yn parhau am 12 mis o’r dyddiad y caiff y cofnod dienw cyntaf ei wneud ar y gofrestr.  Ar ôl i’r cyfnod o 12 mis ddod i ben, bydd angen i’ch cleient ail-gofrestru’n ddienw.  Bydd yr ERO yn cysylltu ag ef mewn da bryd i roi gwybod iddo ba wybodaeth sydd angen iddo ei darparu i alluogi’r cofrestriad i barhau am 12 mis arall. Gan gymryd y bydd yn parhau’n ddilys, gall yr un dystiolaeth neu’r un ardystiad gael ei ddefnyddio i adnewyddu cofrestriad dienw eich cleient. 

A yw’r ymgeisydd yn cael cadarnhad pan fydd wedi cael ei ychwanegu i’r gofrestr fel etholwr dienw?
Ar ôl i ymgeisydd gael ei ychwanegu i’r gofrestr, bydd yr ERO yn anfon ‘tystysgrif o gofrestriad dienw’ wedi’i lofnodi ato fel ffordd o gadarnhau, a gellir defnyddio’r dystysgrif hon fel prawf o gofrestru os oes angen (er enghraifft, gan asiantaeth gwirio credyd). Bydd yr ERO hefyd yn anfon hysbysiad at yr ymgeisydd gyda manylion ar sut i ymgeisio am Ddogfen Etholwr Dienw. Bydd angen y ddogfen hon arno i bleidleisio yn bersonol yn etholiadau Senedd y DU neu’r Comisiynydd Heddlu a Throseddu neu i lofnodi taflen lofnodi mewn deiseb adalw.

Beth yw Dogfen Etholwr Dienw?
Er mwyn pleidleisio mewn gorsaf bleidleisio ar gyfer etholiad Senedd y DU neu’r Comisiynydd Heddlu a Throseddu, neu i lofnodi taflen lofnodi yn bersonol mewn deiseb adalw, mae’n rhaid i etholwyr ddangos ID ffotograffig a dderbynnir. Ar gyfer etholwyr dienw, yr unig ID ffotograffig derbyniol y gallant ei ddangos yw’r Ddogfen Etholwr Dienw a roddir gan yr ERO. Mae’r ddogfen hon yn gysylltiedig â’u rhif etholwr ar y gofrestr, yn hytrach na’u henw ac mae’n cynnwys eu llun. Mae angen ymgeisio am y ddogfen hon ar wahân ar ôl i’r ymgeisydd gael cadarnhad o’i gofrestriad dienw.

Cyrchu cofnod cofrestriad dienw eich cleient
Mae Swyddogion Cofrestru Etholiadol yn ymwybodol iawn o sensitifrwydd y wybodaeth gan unigolyn pan fyddant yn cael ceisiadau cofrestru dienw ac maent yn ymdrin â’r wybodaeth yn unol â hynny.  Bydd yr ERO a’i dîm yn rhoi cymorth a chyngor yn gyfrinachol i unigolion sydd eisiau cofrestru’n ddienw.   
Mae’r ERO a’i dîm dan gyfyngiadau deddfwriaeth diogelu data, a hefyd gan ddeddfwriaeth etholiadol, sy’n ei gwneud yn ofynnol bod data etholiadol (gan gynnwys data personol) yn cael ei ddefnyddio ar gyfer dibenion etholiadol penodol a nodir yn y rheoliadau yn unig.  Ni fydd yr ERO yn darparu manylion eich cleient i unrhyw un arall, oni bai bod gofyn cyfreithiol iddo wneud hynny.   
Mae trefniadau ymarferol yn amrywio rhwng awdurdodau lleol, ond mae rhai Swyddogion Cofrestru Etholiadol yn mynnu bod yr holl staff sy’n delio â data etholiadol yn cael gwiriad DBS.  Bydd mynediad at ffurflenni cofrestru dienw dan gyfyngiad llym ym mhob achos, a bydd llawer o awdurdodau yn cadw copïau caled o geisiadau yn unig a hynny mewn cabinet â chlo a nifer bach o uwch aelodau o’r tîm fydd yn gallu cyrchu’r cofnodion hyn yn unig. Dylech gysylltu â’ch ERO lleol am ragor o wybodaeth ynghylch sut y mae’n rheoli gwybodaeth sensitif yn lleol. Mae ei fanylion cyswllt ar gael yn https://www.electoralcommission.org.uk/cy/pleidleisio-ac-etholiadau.

Sut y mae etholwr a gofrestrwyd yn ddienw yn bwrw ei bleidlais mewn etholiad?
Mae gan etholwr a gofrestrwyd yn ddienw'r un opsiynau pleidleisio mewn etholiad ag etholwyr eraill.  Gall bleidleisio’n bersonol mewn gorsaf bleidleisio neu fe all ymgeisio i bleidleisio drwy’r post neu drwy ddirprwy. 
Os yw’n pleidleisio’n bersonol, caiff gerdyn pleidleisio cyn yr etholiad.  Caiff y cerdyn pleidleisio ei anfon mewn prif amlen.  Mae’n rhaid i etholwr a gofrestrwyd yn ddienw fynd â’r cerdyn pleidleisio hwn i’r orsaf bleidleisio ac ni fydd modd iddo bleidleisio hebddo. 
Ar gyfer deisebau adalw, ac etholiadau Senedd y DU a’r Comisiynydd Heddlu a Throseddu, mae’n rhaid iddo hefyd gael ei Ddogfen Etholwr Dienw, a fydd ei hangen i ddilysu ei hunaniaeth yn yr orsaf bleidleisio. Mae rhagor o wybodaeth am hyn i’w chael isod.
Os yw’r etholwr eisiau pleidleisio drwy’r post neu drwy ddirprwy, dylai ddweud wrth y Swyddog Cofrestru Etholiadol a fydd yn ei ddarparu â ffurflen gais neu fe all lawrlwytho’r ffurflenni o https://www.electoralcommission.org.uk/cy/pleidleisio-ac-etholiadau a’u hanfon at ei ERO lleol ar ôl eu llenwi.

Sut i wneud cais am Ddogfen Etholwr Dienw?
I ymgeisio am ddogfen etholwr dienw, bydd angen i’r etholwr gysylltu â’i ERO lleol am ffurflen gais. Bydd y ffurflen gais yn gofyn i’r ymgeisydd ddarparu ei enw, ei gyfeiriad, ei ddyddiad geni, ei rif Yswiriant Gwladol a llun addas. Mae’n rhaid i’r llun a ddarperir fodloni’r meini prawf canlynol:
Mae’n rhaid i’r llun:
· fod yn llun agos o ben ac ysgwyddau’r ymgeisydd
· fod heb unrhyw unigolyn arall ynddo
· fod heb unrhyw orchudd dros y pen oni bai y caiff ei wisgo ar gyfer cred grefyddol neu resymau meddygol
· fod mewn ffocws da ac yn glir 
· fod mewn lliw gyda chefndir plaen, golau
· fod yn rhydd rhag llygaid coch, cysgodion sy’n cuddio’r wyneb, neu adlewyrchiadau
· fod heb ei ddifrodi 
· fod yn debyg i’r ymgeisydd, heb ei addasu na’i drin 
· fod yn o leiaf 45 milimedr o uchder a 35 milimedr o led, a 
· dim mwy na 297 milimedr mewn uchder na 210 milimedr o led
Mae’n rhaid i’r llun ddangos yr ymgeisydd:
· yn wynebu at ei flaen
· heb unrhyw beth yn gorchuddio ei wyneb - mae hyn yn cynnwys unrhyw orchudd a wisgir ar gyfer dibenion crefyddol
· yn edrych yn syth at y camera
· gyda mynegiant wyneb plaen 
· gyda llygaid ar agor ac yn amlwg (e.e., heb sbectol haul a heb wallt ac ati’n cuddio’r wyneb)
Ar ôl i’r cais gael ei ddilysu a phenderfynu arno, bydd yr ERO yn cadarnhau hyn ac yn anfon y ddogfen etholwr dienw mewn prif amlen blaen, oni bai bod yr ymgeisydd wedi gofyn i’w chasglu gan yr ERO - bydd yr ERO yn cysylltu ag ef i drefnu hyn. 
Bydd y ddogfen etholwr dienw yn ddogfen A4 sy’n cynnwys y dyddiad cyhoeddi, llun, rhif etholwr a dynodwr priodol sy’n cynnwys 20 o lythyrau neu rifau. Wrth bleidleisio yn etholiad Senedd y DU neu’r Comisiynydd Heddlu a Throseddu mewn gorsaf bleidleisio neu wrth lofnodi taflen lofnodion mewn deiseb adalw yn bersonol, bydd angen i’r etholwr ddangos y ddogfen etholwr dienw, ynghyd a’i gerdyn pleidleisio, i’r staff pleidleisio i fwrw ei bleidlais. Nid oes angen i unrhyw un sy’n dymuno pleidleisio drwy’r post neu drwy ddirprwy ymgeisio am ddogfen etholwr dienw. Nid oes angen dogfen etholwr dienw arnoch i bleidleisio yn etholiadau’r Senedd nac etholiadau llywodraeth leol Cymru.
Bydd angen ail-ymgeisio am y Ddogfen Etholwr Dienw pob blwyddyn pan fydd y pleidleisiwr yn adnewyddu ei gofrestriad dienw, sef yr adeg na fydd y ddogfen etholwr dienw yn ddilys mwyach. Yn ogystal â hyn, gall yr ERO anfon dogfen etholwr dienw newydd drwy gydol y flwyddyn os yw ei rif etholwr yn newid. Bydd hyn yn gysylltiedig â’i rif etholwr wedi’i ddiweddaru, ac felly ni fydd y ddogfen etholwr dienw flaenorol yn ddilys mwyach. 

Mae fy nghleient yn byw mewn lloches ac ni ellir gwneud y cyfeiriad ar gael yn gyhoeddus. A oes angen iddo roi cyfeiriad y lloches ar ei gais?  
Mae’r cais ar gyfer cofrestriad dienw angen i’r ymgeisydd ddarparu manylion am y cyfeiriad y mae’n byw ynddo.  Mae hyn er mwyn i’r Swyddog Cofrestru Etholiadol fod yn sicr bod gan eich cleient yr hawl, yn rhinwedd ei gyfeiriad preswyl, i bleidleisio mewn adran etholiadol benodol ac felly nid yw’n bosibl cynnwys cyfeiriad Blwch Post yn hytrach na chyfeiriad post.   Caiff y cyfeiriad ei gadw’n gyfrinachol gan yr ERO ac ni chaiff ei gyhoeddi na’i ddatgelu. 
Ar y ffurflen gais, gall yr unigolyn sy’n ymgeisio i gofrestru ofyn i unrhyw ohebiaeth gan yr ERO - er enghraifft, cardiau pleidleisio - gael eu hanfon i gyfeiriad sy’n wahanol i’r cyfeiriad y mae’n byw ynddo.   
Beth os yw rhywun arall yn y cartref yn cofrestru i bleidleisio? A allai hyn rhoi fy nghleient mewn perygl?
Mae unrhyw unigolyn arall yn yr un cartref â’r person mewn perygl hefyd yn gymwys i gofrestru fel etholwr dienw a gall felly hefyd ymgeisio am gofrestriad dienw, pe hoffai.
Os yw unigolyn wedi cofrestru’n ddienw, a yw’n golygu y bydd yn ei chael yn anodd caffael credyd?
Caiff y gofrestr etholiadol ei ddefnyddio gan asiantaethau gwirio credyd fel rhan o brofi hunaniaeth unigolion ac i benderfynu ar roi cyfleusterau credyd i unigolion neu beidio. Gan na fydd enw a chyfeiriad etholwr a gofrestrwyd yn ddienw yn ymddangos ar y gofrestr, gall effeithio ar ei allu i agor cyfrif banc neu wneud trefniadau ariannol eraill. 
Efallai y bydd yr etholwr yn gweld bod cysylltu â’r asiantaethau gwirio credyd i ychwanegu ei enw at eu cronfa ddata arbennig ar gyfer etholwyr dienw yn ddefnyddiol.  Gall ddangos copi o’i ‘dystysgrif o gofrestriad dienw’ i’r asiantaeth gwirio credyd (mae gwybodaeth am y dystysgrif ar gael yn gynt yn y canllawiau hyn).
Gan fod hyn yn golygu rhoi ei fanylion i drydydd parti, dylai dim ond gwneud hyn os oes ganddo hyder yn y broses sydd gan y cwmni i gadw ei ddata’n ddiogel.
Gallwch chwilio am fanylion cyswllt asiantaethau gwirio credyd yma: https://register.fca.org.uk/
Rwy’n gwybod ei bod yn ofynnol i’r ERO gyhoeddi dwy fersiwn o’r gofrestr - y gofrestr etholiadol a’r gofrestr agored. A allwch chi gadarnhau p’un a ydy cofnod yn y gofrestr ddienw yn ymddangos yn y gofrestr etholiadol a’r gofrestr agored?

Mae dwy gofrestr. Pam?

Gan ddefnyddio gwybodaeth a gafwyd gan y cyhoedd, mae swyddogion cofrestru yn cadw dwy gofrestr: y gofrestr etholiadol a’r gofrestr agored (hefyd yn cael ei galw’n gofrestr olygedig).
Y gofrestr etholiadol

Mae’r gofrestr etholiadol yn rhestru enwau a chyfeiriadau pawb sydd wedi cofrestru i bleidleisio mewn etholiadau cyhoeddus. Mae’r gofrestr yn cael ei defnyddio at ddibenion etholiadol, fel sicrhau mai dim ond pobl gymwys sy’n cael pleidleisio. Caiff hefyd ei defnyddio ar gyfer dibenion cyfyngedig eraill a nodir yn y gyfraith, megis:
• canfod troseddau (e.e. twyll)
• galw ar bobl i wasanaethu ar reithgor
• gwirio ceisiadau credyd.
Y gofrestr agored

Mae’r gofrestr agored yn ddetholiad o’r gofrestr etholiadol, ond nid yw’n cael ei defnyddio ar gyfer etholiadau. Gall unrhyw berson, cwmni neu sefydliad ei phrynu. Er enghraifft, mae’n cael ei defnyddio gan fusnesau ac elusennau i gadarnhau manylion enw a chyfeiriad. Bydd enw a chyfeiriad etholwr yn cael eu cynnwys ar y gofrestr agored, oni bai ei fod yn gofyn iddynt gael eu tynnu[footnoteRef:1]. Nid yw tynnu manylion rhywun o’r gofrestr agored yn effeithio ar hawl rhywun i bleidleisio. [1:    Noder, nid yw hyn yn amddiffyn i’r un graddau â chofrestru i bleidleisio’n ddienw] 

Mae rhagor o wybodaeth am y ddwy gofrestr a sut y gallant gael eu defnyddio ar gael yn https://www.gov.uk/cofrestru-i-bleidleisio 
Mae’r gofrestr etholiadol yn rhestr o bawb sydd wedi cofrestru i bleidleisio mewn etholiadau cyhoeddus. Rhif etholwr yr etholwr dienw sy’n cael ei gynnwys yn y gofrestr etholiadol yn unig, NID ei enw na’i gyfeiriad. 
Nid oes unrhyw wybodaeth am etholwr a gofrestrwyd yn ddienw yn ymddangos yn y gofrestr agored. 
A oes gan unrhyw unigolyn arall ganiatâd i ardystio cais cofrestru dienw ar wahân i’r ‘swyddogion cymwys’ a restrwyd yn gynharach yn y canllawiau hyn?
Yr unigolyn a enwyd yn y rhestr uchod fel ‘swyddogion cymwys’ yw’r rhai sydd â chaniatâd i ardystio ceisiadau cofrestru dienw yn unig.
Mae ‘swyddogion cymwys’ ar gyfer ceisiadau cofrestru dienw wedi’u nodi yn y gyfraith, sy’n golygu nad oes gan yr ERO unrhyw ddisgresiwn i fod yn hyblyg o ran pwy all ardystio cais.
Ni all yr ardystiad gael ei ddirprwyo gan swyddog cymwys i aelod mwy iau o staff yn y sefydliad. Mae dau eithriad i hyn. Yng Nghymru, gall Cyfarwyddwr Gwasanaethau Cymdeithasol, ac yn yr Alban, Prif Swyddog Gwaith Cymdeithasol, awdurdodi unrhyw unigolyn i ardystio cais cofrestru dienw ar gyfer unrhyw unigolyn dan 16 mlwydd oed. Pan fo hyn yn digwydd, mae’n rhaid i awdurdod ysgrifenedig gan y Cyfarwyddwr Gwasanaethau Cymdeithasol neu’r Prif Swyddog Gwaith Cymdeithasol ategu’r ardystiad.
Mae’r ERO wedi rhoi gwybod i unigolyn sy’n ymgeisio am gofrestriad dienw na chaiff gorchymyn llys penodol a gyflwynwyd fel tystiolaeth ei dderbyn. Pam? 
Mae’r mathau o orchymyn llys neu waharddeb sy’n gymwys i gefnogi cais cofrestriad dienw wedi’u nodi yn y gyfraith a’u rhestru yn adran 6 yn ddogfen hon.  Mae hyn yn golygu nad oes gan ERO unrhyw ddisgresiwn i wyro oddi wrth y gyfraith ynghylch pa fathau o orchymyn llys neu waharddeb sy’n dderbyniol.  
Mae Dogfen Etholwr Dienw fy nghleient wedi cael ei cholli/dwyn/difrodi, beth y gall ei wneud?
Os yw hyn wedi digwydd ar ôl 5pm, 6 diwrnod gwaith cyn etholiad Senedd y DU neu etholiad y Comisiynydd Heddlu a Throseddu, dylai gysylltu â’i ERO lleol cyn gynted ag y bo modd, a chyn 5pm ar ddiwrnod pleidleisio a bydd yn gallu cyhoeddi un newydd iddo ei chasglu yn bersonol.
Os yw wedi digwydd y tu hwnt i’r cyfnod hwn, bydd angen iddo lenwi cais newydd am ddogfen etholwr dienw. 


[bookmark: _6._Court_orders][bookmark: _Toc233367822]6. Gorchmynion llys y gellir eu defnyddio fel tystiolaeth i gefnogi cais ar gyfer cofrestriad dienw
· gwaharddeb ar gyfer y diben o atal unigolyn rhag ymddwyn mewn unrhyw ffordd sy’n cyfrif fel aflonyddu a nodir mewn gweithdrefnau dan Adran 3 o Ddeddf Aflonyddu 1997 neu dan erthygl 5 o Orchymyn Gwarchodaeth rhag Aflonyddu (Gogledd Iwerddon) 1997
· gwaharddeb a roddir dan Adran 3A(2) o Ddeddf Gwarchodaeth rhag Aflonyddu 1997
· [bookmark: OLE_LINK7]gorchymyn atal a wneir dan Adran 5(1) o Ddeddf Gwarchodaeth rhag Aflonyddu 1997 neu Adran 360 o’r Cod Dedfrydu, neu dan erthygl 7 o’r Gorchymyn Gwarchodaeth rhag Aflonyddu (Gogledd Iwerddon) 1997
· gorchymyn atal ar ryddfarn a wneir dan Adran 5A(1) o Ddeddf Gwarchodaeth rhag Aflonyddu 1997, neu dan erthygl 7A(1) o’r Gorchymyn Gwarchodaeth rhag Aflonyddu (Gogledd Iwerddon) 1997
· gorchymyn i beidio ag aflonyddu, gwaharddeb neu waharddeb dros dro a wneir dan Adran 8 neu 8A o Ddeddf Gwarchodaeth rhag Aflonyddu 1997
· gorchymyn i beidio ag aflonyddu a wneir dan Adran 234(2) o Ddeddf Gweithdrefn Droseddol (yr Alban) 1995
· gorchymyn peidio ag ymyrryd a wneir dan Adran 42(2) o Ddeddf Cyfraith Teulu 1996, neu dan erthygl 20(2) o Orchymyn Cartrefi Teuluol a Cham-drin Domestig (Gogledd Iwerddon) 1998
· gwaharddeb briodasol o fewn ystyr Adran 14 Deddf Cartrefi Priodasol (Amddiffyn Teulu) (yr Alban) 1981
· gwaharddeb ddomestig o fewn ystyr Adran 18A o Ddeddf Cartrefi Priodasol (Amddiffyn Teulu) (yr Alban) 1981
· gwaharddeb berthnasol o fewn ystyr Adran 113 o Ddeddf Partneriaeth Sifil 2004
· gwaharddeb a bennwyd ei bod yn waharddeb cam-drin domestig o fewn Adran 3 o Ddeddf Cam-drin Domestig (yr Alban) 2011
· unrhyw waharddeb gyda phŵer arestio cysylltiedig a wneir dan Adran 1 o Ddeddf Gwarchodaeth rhag Cam-drin (yr Alban) 2001
· gorchymyn amddiffyn rhag priodas dan orfod neu orchymyn amddiffyn dros dro rhag priodas dan orfod a wneir dan Ran 4A o Ddeddf Cyfraith Teulu 1996, neu dan Adran 2, a pharagraff 1 o Atodlen 1 i Ddeddf Priodas Dan Orfod (Amddiffyn Sifil) 2007, neu dan Adran 1 neu Adran 5 o Ddeddf Priodas dan Orfod ac ati (Amddiffyn ac Awdurdodaeth) (yr Alban) 2011
· gorchymyn amddiffyn rhag trais domestig a wneir dan adran 28 o Ddeddf Trosedd a Diogelwch 2010 neu adran 97 o, a pharagraff 5 o Atodlen 7, i Ddeddf Cyfiawnder (Gogledd Iwerddon) 2015
· gorchymyn amddiffyn rhag anffurfio organau cenhedlu benywod a wneir dan adran 5A, a pharagraff 1 neu 18 o Atodlen 2, i Ddeddf Anffurfio Organau Cenhedlu Benywod 2003
· gorchymyn amddiffyn rhag cam-drin domestig a wneir o fewn ystyr Adran 27 o Ddeddf Cam-drin Domestig 2021[footnoteRef:2]
 [2:  Gall gael ei ddefnyddio yng Nghymru ar gyfer cais am gofrestriad dienw ar gyfer y gofrestr o etholwyr seneddol yn unig] 

[bookmark: _Toc233367823]7. Dolenni defnyddiol
Llinell Gymorth Byw Heb Ofn (Yn cael ei rhedeg gan Gymorth i Ferched Cymru a’i hariannu gan Lywodraeth Cymru) 0808 80 10 800 
Cyfeiriadur Cymorth i Ferched Cymru - i ddod o hyd i’ch gwasanaethau lleol
National Stalking Helpline 0808 802 0300
Rape Crisis Cymru a Lloegr
Ffurflen cofrestru i bleidleisio’n ddienw  
Cyfleuster chwilio am fanylion cyswllt Swyddogion Cofrestru Etholiadol

